Thema: Diolchgarwch
Saith diwrnod y creu; gofalu am ein byd; ailgylchu
Mae croeso i chi addasu’r gwasanaeth ar gyfer eich ardal/plant, dim ond i chi gadw at y brif neges, sef diolch i Dduw. Dw i ddim wedi rhannu’r gwaith i mewn i ddarnau penodol, felly mae croeso i chi ei rannu ar gyfer eich darllenwyr.
Adnoddau: 
· Plant i ddarllen
· Lluniau o elfennau’r creu wedi eu printio/gludo  ar gerdyn  A4 (mae’n syniad da gludo darn pob plentyn tu ôl i’r cerdyn!). Neu, mae’n bosib gosod lluniau addas ar PowerPoint a’u dangos ar sgrîn tu ôl i’r plant.
1. Goleuni a thywyllwch – ffordd syml o wneud hyn ydy gwneud hanner y dudalen yn felyn a hanner yn ddu.

2. Awyr – papur glas â siapiau cymylau arno.
3. Môr a thir, planhigion, coed.

4. Haul, lleuad, sêr.

5. Pysgod ac adar o bob math

6. Anifeiliaid (sy’n byw ar y tir) a phobl.

Cyflwyniad
Cân: Caneuon Ffydd 145, Cofia bob amser, cofia bob tro, paid ag anghofio dweud, “Diolch”.
Ydych chi’n ddiolchgar am rywbeth? Pan wnaethon ni ofyn i’n hathrawon/rhieni am beth oedden nhw’n ddiolchgar fe gawson ni bob math o atebion! (Rhowch sylwadau sy’n addas i’ch cynulleidfa) e.e

Dwedodd Miss A bod hi’n ddiolchgar pan oedd yr haul yn gwenu a bod blwyddyn (?) yn mynd allan i chwarae iddi hi gael llonydd!

Dwedodd Mr B ei fod o’n ddiolchgar iawn am gael tocyn tymor i weld .....

Dwedodd Mrs C ei bod hi’n ddiolchgar iawn pan mae Mr C yn dod a phaned/dishgled o de iddi yn y gwely! Ond dywedodd fod hyn ddim yn digwydd yn aml!

Dwedodd Miss Ch ei bod hi’n ddiolchgar iawn am Wii Fit, mae hi wedi colli hanner stôn ers ‘Dolig!

(ac yn y blaen)

Dyma’r amser traddodiadol i ddiolch am y cynhaeaf; amser o ddiolchgarwch am yr holl fwyd a diod dyn ni’n fwynhau o ddydd i ddydd. Mae Cymru’n wlad brydferth iawn, yn enwedig pan mae’r haul yn gwenu! Mae’r tir yn ffrwythlon, a dyn ni’n cael digonedd o haul a glaw. Mae’r byd naturiol o’n cwmpas yn hardd a chyfoethog. Mae’r Beibl yn dweud mai Duw a greodd y byd a phopeth sydd ynddo.
(6 siaradwr gwahanol yn dal y cardiau, neu gyda lluniau ar y sgrin tu ôl iddyn nhw).

1. Yn y dechreuad creodd Duw y nefoedd a’r ddaear. Roedd y ddaear yn wag ac yn dywyll. Dwedodd Duw, “Dwi eisiau golau!” a daeth golau i fod. Rhoddodd Duw yr enw “dydd” i’r golau a’r enw “nos” i’r tywyllwch. 

2. Gwnaeth Duw yr awyr, ac roedd yn gwahanu’r dŵr oddi tani oddi wrth y dŵr uwch ei phen.

3. Casglodd Duw y moroedd at ei gilydd ac ymddangosodd y tir sych. Gwnaeth Dduw i blanhigion, blodau a choed dyfu ar y ddaear.

4. Gwnaeth Duw ddau olau mawr – yr haul a’r lleuad. Yr un mwyaf disglair, sef yr haul, i reoli’r dydd, a’r golau lleiaf, sef y lleuad, i reoli’r nos. Gwnaeth y sêr hefyd.
5. Dwedodd Duw, “Dw i eisiau'r dyfroedd yn orlawn o bysgod a chreaduriaid byw eraill, a dw i eisiau i adar hedfan yn ôl ac ymlaen yn yr awyr uwchben y ddaear.” Felly dyma Duw yn creu y creaduriaid enfawr sydd yn y môr, a'r holl bethau byw eraill sy ynddo, a'r holl wahanol fathau o adar hefyd. 
6. Creodd Duw anifeiliaid i fyw ar y tir, rhai bach iawn fel y llygoden a rhai mawr fel yr eliffant. Yn olaf fe ddwedodd Duw, “Gadewch i ni wneud pobl yn ddelw ohonon ni’n hunain, i fod yn debyg i ni.”

Ar ddiwedd yr holl waith edrychodd Duw ar bopeth roedd wedi ei wneud, a gweld fod y cwbl yn dda iawn.

Mae gennym ni lawer o resymau i ddiolch. Os dyn ni wedi gweld rhaglenni David Attenborough, neu ddilyn Iolo Williams ar ei deithiau drwy Gymru, dyn ni wedi gweld rhai o ryfeddodau byd natur. Mae’r cwbl yn dda iawn!

Cân: Caneuon Ffydd 869, Meddwl am fyd heb flodyn i’w harddu, meddwl am wlad heb goeden na llwyn

Mae gennym ni lawer o bethau i ddiolch amdanyn nhw.....

Diolchwn am.... (gwahanol blant i ddiolch am y pethau sy’n bwysig iddyn nhw).
Yn fwy na dim dylen ni ddiolch am ein byd a gofalu amdano. Mae’n bwysig gwneud ein gorau i ofalu am yr amgylchfyd. 
Gallwn ni ailgylchu papur, cardbord, gwydr a phlastig; diffodd goleuadau os nad oes neb yn yr ystafell; cerdded ambell waith yn lle mynd yn y car; prynu bwydydd sy’n tyfu’n lleol a rhoi gweddillion bwyd ar y domen gompost.
(Mae cyfle yma i sôn am rywbeth penodol mae’r plant/ ysgol wedi bod yn wneud i helpu warchod yr amgylchfyd).
Dywedodd y Brenin Solomon, “Mae person da yn gadael etifeddiaeth i'w wyrion a'i wyresau.”  Dyma’n cyfle ni i wneud yn siŵr fod dim mwy o anifeiliaid yn marw allan; bod fforestydd yr Amason ddim yn cael eu difetha a bod pysgod y môr ddim yn nofio mewn tomen o sbwriel. 

Am beth dyn ni’n ddiolchgar? Am ein byd hardd a phopeth sydd ynddo; mae’r cwbl yn dda iawn.
Gweddïwn: Ein Tad, yr hwn wyt yn y nefoedd, dyn ni’n diolch i Ti heddiw am dy holl ddaioni. Rwyt Ti wedi rhoi llawer i ni. Ti wnaeth yr haul a’r lleuad; ti biau’r gwynt a’r glaw. Ti sy’n rhoi bywyd i’r hadau sy’n tyfu ac yn rhoi bwyd i ni. Diolchwn i Ti am ein cynnal. Cadw ni rhag gwastraffu’r rhoddion Ti wedi roi i ni. Dysga ni i beidio â bod yn hunanol ond i feddwl am les y ddaear.                                                       Diolchwn am ein bywyd a’n iechyd, am ein cartref a’n ffrindiau. Derbyn ein diolch yn enw Iesu Grist, Amen.

Cân: ’O diolch Dduw i Ti,’ Clap a Chân 

